
Prakata

Buku ini bertujuan untuk mengenal pasti senario industri pembinaan
secara umum dan pembinaan rel MRT secara khusus di Malaysia;
menganalisis faktor-faktor penyumbang kepada kemalangan pekerjaan
dalam industri pembinaan rel MRT; menilai kesan kemalangan pekerjaan
dalam industri pembinaan rel MRT; dan menilai pelaksanaan dan persepsi
pekerja pembinaan terhadap amalan intervensi keselamatan dan kesihatan
pekerjaan (KKP) dalam industri pembinaan rel MRT. Matlamat utama
buku ini ialah untuk membentuk satu model amalan intervensi KKP
berdasarkan faktor penyumbang kepada kemalangan pekerjaan dalam
industri pembinaan MRT. Oleh yang demikian, penyelidikan ini memberi
fokus kepada aspek utama iaitu pengurusan KKP di projek pembinaan
MRT yang meliputi negeri Selangor, Wilayah Persekutuan Kuala Lumpur
dan Wilayah Persekutuan Putrajaya. Kajian pengurusan KKP ini meliputi
kepada aktiviti di industri pembinaan di projek MRT yang tertumpu kepada
jajaran Sungai Buloh-Serdang-Putrajaya bermula pada 2016 dan siap
sepenuhnya pada tahun 2022.

Hasilnya, satu model amalan intervensi KKP berdasarkan faktor
penyumbang kepada kemalangan pekerjaan dalam indusri pembinaan MRT
yang diharap dapat membantu dan menjadi rujukan kepada organisasi
industri pembinaan rel dengan mengambil langkah penambahbaikan bagi
mengurangkan kadar kemalangan dan kematian di industri pembinaan
rel. Ini sekaligus dapat memberi impak yang positif kepada pekerja di
industri pembinaan rel dan juga orang lain yang terbabit secara tidak
langsung dengan aktiviti pembinaan rel yang melibatkan kawasan laluan
orang awam. Selain itu juga, terdapat banyak lagi projek mega yang akan
memberikan impak yang tinggi terhadap landskap KKP pada industri
pembinaan rel di Malaysia. Contohnya, projek Kereta Api Berkelajuan
Tinggi Kuala Lumpur-Singapura dan projek Laluan Rel Pantai Timur
(ECRL) yang menghubungkan Pelabuhan Klang dan Pengkalan Kubor.

Adalah diharapkan buku ini akan memberi sumbangan kepada agensi
kerajaan atau badan berkanun yang terlibat dalam aktiviti perancangan,

pemantauan, pengurusan dan penguatkuasaan ke atas industri pembinaan
rel. Penguatkuasaan yang berkesan dapat dijalankan oleh penguatkuasaan
dalam bidang masing-masing dengan mengambil kira elemen pengurusan
di industri pembinaan rel. Agensi Pengangkutan Awam Darat (APAD) juga
boleh merujuk buku ini dalam aktiviti penyeliaan dan penguatkuasaan
perlesenan bagi projek melibatkan pembinaan rel. Antara agensi kerajaan
atau badan berkanun yang lain adalah seperti Keretapi Tanah Melayu
Berhad (KTMB), Jabatan Kerja Raya (JKR), pihak berkuasa tempatan
dan lain-lain lagi.

